Legebiltzarreko Erregelamenduko 130. artikuluan ezarritakoa betez, Nafarroako Ehizari eta Arrantzari buruzko abenduaren 22ko 17/2005 Foru Legea aldatzen duen Foru Lege proposamenari aurkezturiko zuzenketak Nafarroako Parlamentuko Aldizkari Ofizialean argitara daitezen agindu dut. Proposamen hori 2013ko apirilaren 15eko 39. Nafarroako Parlamentuko Aldizkari Ofizialean argitaratu zen.

Iruñean, 2013ko ekainaren 14an

Lehendakaria: Alberto Catalán Higueras

1. zuzenketa

NAFARROAKO PARLAMENTUKO
parlamentu-Talde Popularrak

aurkeztua

Artikulu bakarraren Bi atalean, 18. artikuluko 2. idatz-zatiko b) letra aldatzeko zuzenketa.

“Bi.

b) 1.000 hektareatik gorako tokiko barrutiak eratu ahalko dira, baldin eta ehiza larria bada aprobetxamendu nagusia eta barrutiaren kudeaketa zuzenean egiten badu toki entitate titularrak, edo enkante bidez egiten bada”.

Zioak: Hasierako proposamenean agertzen den aldaketak kalte handia ekar dezake Nafarroako barruti publiko askorentzat, lehenagotik zuzeneko esleipenaren bidez esleitu badira, haien lurretako zati bat hasierako barrutitik banandu eta hirugarrenei enkantearen bidez esleitzeko arriskua izango dutelako.

2. zuzenketa

Socialistas de Navarra

parlamentu-taldeak aurkeztua

Artikulu bakarraren 2. idatz-zatiari gehiketa egiteko zuzenketa.

«21. artikulua. Aprobetxamenduaren titularraren betebeharrak. Artikulu honi 3. puntu bat gehitzen zaio, honela idatzita:

“3. Ehiza barrutiaren aprobetxamenduaren parte bat egiten badute ehiza aprobetxamenduaren titularrek emandako aldi baterako baimenak dituzten pertsonek, titular horiei dagokie aldi baterako baimenak (txartelak) ematean eta erabiltzean ahalik eta gardentasun handiena egon dadin zaintzea. Horretarako, ehiza aprobetxamenduaren titularrak barrutiaren titularrari jakinarazi beharko dizkio aldi baterako baimen horien kopurua eta zenbatekoak.”»

Zioak: Une honetan “transferentzia” erakundeen nortasun-ezaugarri bat da. Ehiza barrutia bezalako entitate batek ere ezaugarri hori izan behar du.

Gauza jakina eta nabarmena da txartelen salmenta, barruti askotan, barrutiaren iraunkortasunaren iturri bat izan daitekeela, kalteei aurre egiteko diru bat, besteak beste. Baina aberastasun iturri hori ongi ezagutu behar da.

3. zuzenketa

Socialistas de Navarra

parlamentu-taldeak aurkeztua

1.bis idatz-zatia gehitzeko zuzenketa.

«Beste lerroalde bat gehituko zaio 34. artikuluko 2. zenbakiari.

“Ehiza-espezieen aleak askatzea aurreikusi duten barrutien ehiza antolamendurako planetan, jaso beharko dira, halaber, honako hauek bermatzeko neurriak: askatuko diren animalien egokitasun genetikoa eta osasungarritasun kalitatea, eta barrutiko ingurumen balioak mantentzea”».

Zioak: Kezkatuta gaude ehiza espezieak desagertzen ari direla ikusten dugulako. Arrazoi askoren artean, nagusietako batzuk dira naturaren gehiegizko gizatiartzea, nekazaritza intentsiboa, eta abar.

Horregatik guztiagatik sartu ditugu zuzenketa hauek, purutasun genetikoa duten espezieak askatzea arautzen dutenak.

4. zuzenketa

NAFARROAKO PARLAMENTUKO
parlamentu-Talde Popularrak

aurkeztua
6. idatz-zatia aldatzeko zuzenketa. Hauxe da testu berria:

«Sei. 51. artikulua aldatzen da. Hona testu berria:

“51. artikulua. Zaintza.

Aurreikusitako ehiza aprobetxamenduaren ezaugarriak ikusita, eta behar adina ziurtatze aldera ehiza-espezieen aprobetxamendu egokia egiten dela eta nahitaezko izaeraz ezarritako kontrol eta jarraipen neurriak ezartzen direla, barrutiaren titularrak ezarriko du beharrezkoa ote den barrutian ehiza-zaintzako sistema bat edukitzea.

Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko:

– Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik, salbu eta ehiza- faunak egindako kalteak arintzeko jarduketak, eta salbuespenean barne hudoak erabiltzea.

– Populazio-hazkuntza (salbu eta hazitako ehizakien eremuetan egindako askatzeak)”».

Zioak: Artikuluari proposatzen diogun aldaketa da lerroalde bat gehitzea lehen idatz-zatiari. Bertan salbuetsita geratzen dira ehiza-faunak egindako kalteak arintzeko jarduketak eta hudoak erabiltzea. Izan ere, jarduketa horiek ez dira aisialdiko ehiza, aldiz, ehiztarien zeregin altruista da, nekazaritzan izandako kalteak ezabatzeko asmoarekin.

Era berean, proposatzen dugu “untxiak udan ehizatzea” derrigorrezkortasunetik salbuestea, berriro ere nekazaritzari kalteak ekidin nahi dizkiotelako, eta 2013ko 31 arte ez zelako beharrezkoa zaindari batek egitea. Halaber, derrigorrezkotasunetik ateratzen dugu “oreinak zelatan ehizatzea”, ez delako salbuespenekoa, eta eta araututa dagoelako Debekualdien Aginduan, Antolamendu Planean, eta Ehiza Atalak kontrolatzen dituen prezintoen bidez.

Derrigorrezkotasuna kentzen dugu “monteriak” direnean, Nafarroan ohikoak ez izateaz gain, 2013ko urtarrilaren 1a arte nahikoa zelako Nafarroako Gobernuko Ingurumeneko Departamentuak eskualdean dituen zaindariei dei egitea, gainbegiratzera joan zitezen. Gainera, badago ehizaldiko buru bat, ehizaldia antolatu eta arautzen duena. “Populazioen urtealdi-kontrolak” egiteari ere derrigorrezkotasuna kentzen diogu. Orain arte barrutietan ehiza antolatzeko planak prestatzen zituzten teknikariek egiten zituzten; teknikari horiek biologoak, mendi ingeniariak edo doktoreak dira eta zaindari batek baino esperientzia eta prestakuntza handiagoa dute zeregin hori betetzeko.

Bukatzeko, azken puntua kendu dugu, “erregelamenduz gara daitezkeen bestelakoak” zioena, erregelamenduan ezin delako sartu legeak arautzen ez duen jarduketarik. Erregelamenduak legearen edukia garatzen du, ez besterik.

5. zuzenketa

Socialistas de Navarra

parlamentu-taldeak aurkeztua

Artikulu bakarraren seigarren idatz-zatia aldatzeko zuzenketa.

51. artikuluko testua berriz idaztea proposatzen da.

“51. artikulua. Zaintza.

Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko:

a) Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik.

b) Populazioak maneiatzea, horretan barne askatzea, berriz sartzea eta translokazioak. Edonola ere, ehiza espezieak berriz sartzea baimendu denean, eta espezie horiek ehizatzea debeku denen denboran, eta barrutiak bestelako espezieak ehizatzeko aukera ematen duenean.

c) Oreinak eta orkatzak zelatan ehizatzea.

d) Ehizaldiak eta monteriak, behar diren segurtasun prozedurak kontrolatzeko asmoz.

e) Populazioen urtealdi-kontrolak.

f) Kudeaketa okerrarengatik edo pozoia eta amu pozoituak jartzeagatik edo lege indardunek debekatzen dituzten gai toxikoak erabiltzeagatik barrutia osorik edo zati batean itxi denean, administrazio edo zigor espediente bat edo kautelazko neurri bat betetzeko. Kasu honetan ehizazaina barrutian egonen da, bertan egiten den lehen ehiza-gara gauzatua bukatu arte.

g) Erregelamenduz gara daitezkeen bestelakoak.”

Zioak Zaintza borondatezkoa izatea onartzen badugu ere, funtsezkoa iruditzen zaigu lehentasuna ematea barrutien kudeaketako alderdi batzuetan, ingurumenean eta ehiztarien segurtasunean baldintza onenak biltzen dituztenean.

6. zuzenketa

Izquierda-Ezkerra

parlamentu-taldeak aurkeztua

Aldaketa egiteko zuzenketa. Artikulu bakarraren 6. idatz-zatiaren zati bat ordeztea proposatzen da

Ondoko hau kendu:

Aurreikusitako ehiza aprobetxamenduaren ezaugarriak ikusita, eta behar adina ziurtatze aldera ehiza-espezieen aprobetxamendu egokia egiten dela eta nahitaezko izaeraz ezarritako kontrol eta jarraipen neurriak ezartzen direla, barrutiaren titularrak ezarriko du beharrezkoa ote den barrutian ehiza-zaintzako sistema bat edukitzea. Orobat erabakiko du betekizun hori nori dagokion, barrutiaren titularrari berari nahiz aprobetxamenduaren titularrari egokitu baitakioke ardura hori”.

Eta ondoko hau jarri:

“Ehiza-barrutien kudeaketaren arduradunak bermatu eginen du barrutia zaintzeko sistema egokia egonen dela, ehiza-espezieen aprobetxamendu bidezkoa eta ehiza, espezieak eta haien inguru fisikoa kontrolatzeko eta jarraitzeko neurriak behar adina ziurtatuko dituena.

Nafarroako Foru Komunitatean dauden ehiza-barrutiek, nahitaez eduki beharko dute ehizazain bat, behar adina ziurtatuko dituena ehiza-espezieen aprobetxamendu bidezkoa, eta haien habitat naturalak kontrolatzeko, zaintzeko, babesteko eta jarraitzeko neurriak, nahitaez ezarriko direnak, salbuespenez ezar daitezkeenekin batera.

Nafarroako ehizazainek, gaitasunaren eta titulazioaren aldetik, nafar legeetan dauden eta ezar daitezkeen baldintzak bete beharko dituzte. Ehiza barrutia zer udaletan edo udalez gaindiko entitatetan dagoen, harena izanen da ehizazainak kontratatzeko ardura”.

Zioak: Barrutiek zaintza sistema bat eduki behar dute, hala ezartzen baita Nafarroako ehizari eta arrantzari buruzko 17/2005 Legean, orain indarra duen horretan.

Zaintza ezinbestekoa da, araudia betetzen dela eta ehiza pertsonen eta ingurumenaren segurtasunerako berme guztiekin egiten dela ziurtatzeko.

Beste alde batetik, barrutien titularrari edo titularrei dagokie zaintza sistemak ezartzeko erantzukizuna, barrutiak eratzen duten lurren gaineko erantzule gorenak direlako.

Ehizazainek beren eginkizuna betetzeko beharrezkoak diren gaitasunak izan behar dituzte, eta prestakuntzako baldintzak zein prestakuntza berezia araututa badaude ere, horiek aldatu ahal dira. '

Barrutia zein udaletan dagoen, horren arduradun gorenak kontratatuko du ehizazaina, kontratatzeko prozedura gardena bermatzeko eta erabat ekiditeko zaindua izan behar dena pertsona kontratatzailea ez izatea. 

7. zuzenketa

Izquierda-Ezkerra

parlamentu-taldeak aurkeztua

Aldaketa egiteko zuzenketa. Artikulu bakarraren 6 idatz-zatian ondotik datorren testua ordeztea proposatzen da.:

“Orobat erabakiko du betekizun hori nori dagokion, barrutiaren titularrari berari nahiz aprobetxamenduaren titularrari egokitu baitakioke ardura hori”.

Honekin ordeztea proposatzen dugu:

“Barrutiaren titularrak edo titularrek, kasua denean, ehizazaina kontratatu beharko dute”.

Zioak: Agerikoa da aprobetxamenduaren titularra ehiztariaren eta ehizazainaren arteko alderdi bat dela, eta horrek autonomia eta independentzia kendu ahalko lioke ehizazainari eginkizunak betetzerakoan.

8. zuzenketa

Izquierda-Ezkerra

parlamentu-taldeak aurkeztua

Artikulu bakarraren 6. idatz-zatiari gehiketa egiteko zuzenketa.

Lehen lerroaldearen ondotik, “Edonola ere, barrutiak ehiza-zaintzako sistema bat eduki beharko du...” zatia baino lehen, ondoko hau gehitu:

– Landa Garapeneko, Ingurumeneko eta Toki Administrazioko Departamentuak zehaztuko du zein barrutitan eduki behar den zaintzako sistema urte osoan. zehar.

– Ehiza-barrutiek ehiza-zaintzako sistema eduki beharko dute, bereziki, honako kasu hauek direnean:

• Aurrea hartzeko plana duten ehiza-barrutiak.

• Ehiza xehea duten barrutiak, kontuan hartuz desagertzeko arriskuan dauden populazio txikiak.

Zioak: Desagertzeko arriskua duten barrutietan, ehizazainak baldintzak hobetzeko laguntza ematen du.

9. zuzenketa

Izquierda-Ezkerra

parlamentu-taldeak aurkeztua

Artikulu bakarraren 6. idatz-zatiari gehiketa egiteko zuzenketa.

Lehen lerroaldearen ondotik honako hau gehitzea:

“– Ehiza-zaintzako sistema duten barrutien Ehiza antolatzeko planaren indarraldia 5 urtekoa izanen da.

– Ehiza-zaintzako sistemarik ez duten barrutiek, urtero berritu eta eguneratu beharko dute Ehiza antolatzeko plana”.

Zioak: Zaindaria kontratatzea nahitaezkoa ez denean, beharrezkoa da zaintza duten barrutiak saritzea, ehiza antolatzeko planaren jarraipen onaren berme bat delako.

10. zuzenketa

Izquierda-Ezkerra

parlamentu-taldeak aurkeztua

Izquierda Unida-Ezker Batua de Navarra

Aldaketa egiteko zuzenketa. Artikulu bakarraren 6. idatz-zatiaren zati bat ordeztea proposatzen da.

Ondoko hau kendu:

Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko:

– Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik.

– Untxiak udan ehizatzea.

– Populazio-hazkuntza (salbu eta hazitako ehizakien eremuetan egindako askatzeak).

– Oreinak zelatan ehizatzea.

– Monteriak

– Populazioen urtealdi-kontrolak

– Erregelamenduz gara daitezkeen bestelakoak”.

Eta ondoko hau jarri:

“Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko:

– Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik, basurdearen gaueko zelatak barne.

– Untxiak udan ehizatzea.

– Populazio-hazkuntza, hazitako ehizakien eremuetan egindako askatzeak barne.

– Oreinak eta orkatzak zelatan ehizatzea.

– Ehiza larria: basurdea, orkatza eta oreina, eta, gainera, azeriaren uxa-ehiza.

– Ehiza larriaren uxaldiak eta monteriak.

– Populazioen urtealdi-kontrolak.

– Erregelamenduz gara daitezkeen bestelakoak”.

Zioak: Jarduera horiek, bereziki, ehizazainaren agerpena eta zaintza behar dute, beren arriskua eta/edo ezaugarri bereziak direla eta.

11. zuzenketa

Manu Ayerdi Olaizola eta
Patxi Leuza García

foru parlamentari jaunek aurkeztua

Artikulu bakarraren seigarren idatz-zatiaren zati bat aldatzeko zuzenketa.

Ondoko hau kendu:

“Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko: • 

• Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik.

• Untxiak udan ehizatzea.

• Populazio-hazkuntza (salbu eta hazitako ehizakien eremuetan egindako askatzeak).

• Oreinak zelatan ehizatzea.

• Monteriak.

• Populazioen urtealdi-kontrolak

• Erregelamenduz gara daitezkeen bestelakoak”.

Eta ondo hau jarri:

“Edonola ere, barrutiak ehiza-zaintzako sistema bat eduki beharko du ondoko jarduerak egin ahal izateko:

• Salbuespeneko ehiza-baimenak betetzea, bai 39. artikuluan jasotako metodoak erabiltzeagatik, bai ohiko ehiza-denboralditik kanpo egiteagatik, salbu eta ehiza- faunak egindako kalteak arintzeko jarduketak.

• Oreinak zelatan ehizatzea. 

• Monteriak”.

Zioak: Ez da justifikatzen ehiza-zaintzaren sistemaren derrigorrezkotasuna aisialdiko ehiza ez baizik ehiztarien jarduera altruista diren kasuetan. Izan ere, nekazaritzan eta bestelako ondasun batzuetan kalte eta galerei aurrea hartu edo arintzeko asmoz eginak dira, eta gizartearen eta ingurumenaren oreka mantentzen laguntzen dute. Uste dugu ehizazainari esleitu nahi dizkieten eginkizunak, erabat ongi bete dituztela orain arte barruti bakoitzari dagozkion ehiza elkarte gehienek.

Halaber, ez da zilegi geroko erregelamendu-garapenerako uztea legean jaso ez diren jarduerak.

12. zuzenketa

Izquierda-Ezkerra

parlamentu-taldeak aurkeztua

Testu bat gehitzeko zuzenketa. Artikulu bakarraren 6. idatz-zatiaren amaieran ondoko testua gehitzea proposatzen da:

“Nafarroako Gobernuak edo hura eskuordetzen duen agintari eskudunak, ukitutako udalei kontsultatu ondoren, barrutiak, ahal dela mugakideak direnak, batuko ditu zaintzako unitateak zehazteko. Unitateetan udalerri batzuetako lurrak sartuko dira.

Zaintzako unitate bakoitzak ehizazain bat eduki beharko du, eta gehieneko azalera izanen da 25.000 ha ingurukoa iparraldeko zatian, eta 15.000 ha ingurukoa hegoaldeko zatian, baina salbuespenez 17.000 ha-koa izan daiteke barruti mugakideetan”.

Zioak: Ehizazainen lana errentagarriagoa izan dadin, eta haien zeregina eraginkorragoa eta efikazagoa.

13. zuzenketa

Izquierda-Ezkerra

parlamentu-taldeak aurkeztua

Artikulu bakarraren 6. idatz-zatiari 6.bis izango dena gehitzeko zuzenketa. 

«6. bis. Beste artikulu bat gehitzen zaio VII. kapituluari. Segurtasuna eta zaintza, honako testu hau duena:

“ 'Nafarroako ehizazaina' izeneko irudia sortzen da, honako eginkizun hauek izango dituena:

– Zaintza.

– Ehizako datuen administrazio-kontrola.

– Lotura administrazioarekin, ehiztariekin eta nekazariekin. – Kalteak kudeatzea, haiek kontrolatu eta aurrea hartzeko.

– Harrapariak kontrolatzea,

– Habitatak kudeatzea.

– Baimen berezien kudeaketa.

– Ehiza larriko ehizakien prezintoak kontrolatzea.

– Barrutiko mantentze-lanak garbi egon dadin, ehizarekin lotutako arlo guztietan.

– Administrazioari laguntzea, ehizarekin lotutako arlo guztietan.

– “Ehiza espezieak zaintzea” batzordeari proposamenak aurkeztea eta jardueran eskuratutako informazioa igortzea.

– Administrazioak eskatzen dizkion gainerakoak”».

Zioak: Garrantzitsua da lege honetan sartzea ehizazainaren irudiaren sorrera, barrutietan nahitaezkoa den edo ez alde batera utzita.

14. zuzenketa

Izquierda-Ezkerra

parlamentu-taldeak aurkeztua

Artikulu bakarraren 6. idatz-zatiari 6.hir. izango dena gehitzeko zuzenketa:

«6. hir. Artikulu berri bat gehitzen da 17/2005 Legeko 51. artikuluaren ondotik. Hona testua:

“ 'Ehiza espezieak zaintzea' izeneko batzordea sortzen da. Batzordearen osaera lau urtetan behin berrituko da.

Batzordeak eginkizun hauek izanen ditu:

Barrutietako prebentzio planak ebaluatzea eta haien amaiera edo jarraipena proposatzea.

Prebentzio plan berriak proposatzea.

Ohiz kanpoko prozedurak ezartzea, ingurumeneko arazo larriak, ehizarekin eta ehiza espezieekin lotuak, konpontzeko.

Agintari eskudunek esleitzen dizkioten bestelako eginkizunak.

Batzordean honako hauek egonen dira, gutxienez:

Nafarroako Gobernuko Ingurumeneko 3 teknikari. Ehizazainen ordezkari 1.

Udalerrien eta kontzejuen 2 ordezkari.

Ehiztarien elkarteen ordezkari 1”».

Zioak: Ehiza-espezieak gero eta urriagoak dira eta barrutiak oso aldakorrak dira; beraz, komenigarria da barrutien egoera aztertzea, ukitutako alderdiak ordezkatuta dauden batzorde batean.

15. zuzenketa

Socialistas de Navarra

parlamentu-taldeak aurkeztua

Beste xedapen gehigarri bat gehitzeko zuzenketa. 

“Baimendu ahalko da eper gorria, erbi europarra eta mediterranearra eta untxia askatzea, erregelamenduz zehaztutako baldintzetan. 

Ehizaren arloan eskumena duen Departamentuak baldintza horiek garatuko ditu, gehienez ere hemezortzi hilabeteko epean.”

Zioak: Kezkatuta gaude ehiza espezieak desagertzen ari direla ikusten dugulako. Arrazoi askoren artean, nagusietako batzuk dira naturaren gehiegizko gizatiartzea, nekazaritza intentsiboa, eta abar.

Horregatik guztiagatik sartu ditugu zuzenketa hauek, purutasun genetikoa duten espezieak askatzea arautzen dutenak.

Ehiza espezieak askatzea eta populazio-berritzeak Natur Ondareari eta Biodibertsitateari buruzko abenduaren 13ko 42/2007 Legeko 52. eta 62. artikuluetan ezarritakoari lotzen zaizkio, nahitaez bete beharreko araudi oinarrizkoa baita.

52. artikulua. Bertako espezie basatiak gordetzeko bermea

2. Eskumena duten administrazio publikoek debekatuko dute espezieak, azpiespezieak edo arraza geografiko aloktonoak, horiek bertako espezie basatiekin lehiatzeko, edo haien purutasun genetikoa edo oreka ekologikoak aldatzeko aukera dakartenean.

62. artikulua. Ehizaren eta arrantzaren xede diren espezieak

1. Ur kontinentaletako arrantza eta ehiza egiteko, autonomia erkidegoek zehazten dituzten espezieekin baino ez da izanen, eta espezie horietan ez dira inola ere egonen Babes Bereziko Araubideko Espezien Zerrendan agertzen direnak, edo Europar Batasunak debekatzen dituenak.

2. Edonola ere, ehiza eta arrantza kontinentala halako eran arautuko dira, ezen bermatuko da jarduera horretarako baimendutako espezieak zaintzea eta sustatzea. Horretarako autonomia erkidegoek zehaztuko dute zein lur eta uretan egin daitekeen jarduera hori, eta espezie bakoitzerako egun baliodunak.

3. Oro har, ur kontinentaletako ehiza eta ur jardueretarako honako debeku eta mugak ezartzen dira:

a) Debeku dira animaliak harrapatu edo hiltzeko suntsipen handiko metodoak edo xede jakinik gabekoak, bereziki VII. eranskinean datozenak, eta halaber, espezie bat leku batean desagertzea edo haren lasaitasuna modu larrian urratzea ekar dezaketen prozedurak.

Aurreko lerroaldean sartzen dira, bereziki, Europar Batasuna debekatzen dituen animaliak harrapatu eta hiltzeko prozedurak eta garraiatzeko moduak edukitzea, erabiltzea eta merkaturatzea. Prozedura eta modu horiek bilduta daude VII. eranskineko a) eta b) letretan, hurrenez-hurren.

Debeku horren ordezko aukera baliogarri bat ez badago, aplikatu gabe gelditu ahalko da, betiere honako bi baldintza hauek betetzen badira:

1. 58.1 artikuluan aipatzen diren inguruabarrak eta baldintza biltzea eta

2. animaliak Batasunaren intereseko espeziekoak izatea, baina Europar Batasuneko araudian babes zorrotzekotzat jotzen ez direnak .

b) Oro har debekatuta dago hegaztien ehizan egitea araldian eta ugaltze- eta hazkuntza-garaian, bai eta, espezie migratzaileen kasuan, umetzeko tokietara egiten duten ibilaldian ere.

c)Bakarrik merkaturako ahalko dira, hilik edo bizirik, erregelamenduz arautzen diren espezieak, nazioarteko hitzarmenen eta Europar Batasuneko araudiaren arabera.

d) Aldi baterako moratoriak eta debeku bereziak ezarri ahalko dira, biologia edo osasungarritasun arloko arrazoiek hala eskatzen dutenean. Ehizaren eta arrantzaren xede diren espeziei dagokienez, biologia edo osasungarritasun arloko arrazoiek aldi baterako moratoriak edo debeku bereziak ezartzea eskatzen dutenean, Ondare Naturalerako eta Biodibertsitaterako Estatuko Batzordeak txostenak prestatu ahalko ditu autonomia erkidegoek erabil ditzaten moratoria edo debeku horiek zehazteko.

e) Ehiza eta ur bidezko jarduerari dagokionez, debeku da espezie aloktonoak sartzea. Ustekabean edo ilegalki sartzen badira, espezie horiek ezingo dira ehizatu edo arrantzatu, eta desagerrarazteko kontrol-neurri egokiak hartuko dira.

f) Lurretako itxiturei eta hesiei dagokienez, haiek paratzeko administrazio baimena beharko da, eta halako moldez eginen dira ezen, perimetro osoan, ehizatzen ez den fauna basatiari libre ibiltzen utziko diote, eta ehizako espezieetako endogamia arriskuak saihestuko dute. Eskumena duten administrazio publikoek, zehaztuko dute zein den kudeaketa unitateen gutxieneko azalera, itxitura horiek paratu ahal izateko eta era horretan bermatzeko ehizatzen ez den fauna basatia libre ibiltzea eta ehizako espezieen endogamia arriskuak saihesteko.

Autonomia erkidegoek ehizakoak ez diren itxitura eta hesiak salbuetsi ahalko dituzte betebehar horretatik, animalien osasunaren arrazoiak direla eta.

g) Autonomia erkidegoek baimentzen dituzten metodoak, harrapariak harrapatzeko. metodoak homologatuta egon beharko dira, nazioarteko erabakiek animalien ongizatearen eta selektibitatearen arabera ezarritako irizpideekin. Metodo horiek erabiltzea baimenduko da, bakar-bakarrik, autonomia erkidegoak ematen duen banakako kreditazio baten bidez. Ez dira harraparitzat joko, lerroalde honen ondorioetarako, Babes Bereziko Araubideko Espezien Zerrendan agertzen diren espezieak.

h) Egiaztatzen bada finka batean egiten den ehiza-kudeaketak eragin negatiboa duela baliabideen berritzerako edo iraunkortasunerako, eskumena duten administrazio publikoek ehiza eskubideen indarraldia eten ahalko dute, osorik edo zati batean.

i) Eskumena duten administrazio publikoek begiratuko dute ehiza espezieak askatzearen eta populazio-berritzearen ondorioz mehatxua sor ez dadin espezie horientzat, edo bestelakoentzat, genetikaren zein populazioaren aldetik.

j) Debeku da beruna duen munizioa edukitzea eta erabiltzea ehizan eta kirol-tiraketan, jarduera horiek egiten badira Nazioarteko garrantzia duten hezeguneetako hitzarmenaren zerrendan, Natura 2000 Sarean eta naturgune babestuetan sartuta dauden hezeguneetan .

2/1993 Foru Legea, martxoaren 5ekoa, basa fauna eta haren habitatak babestu eta kudeatzeari buruzkoa. 4. artikulua

1. Administrazio publikoek, basa fauna babesteko jardueran, honako irizpide hauetan oinarrituko dira:

a) Lehentasuna ematea espezie bakoitza bere habita naturalean kontserbatzeari eta babesteari, eta kontuan hartzea habitat horretatik kanpo neurri osagarriak ezartzeko aukera.

b) Bertakoak ez diren espezieak, azpiespezieak edo arraza geografikoa sartzea eta ugaritzea saihestea, bertakoekin lehiatu, haien purutasun genetikoa aldatu edo desoreka ekologikoak sortu ahal dituzten heinean, eta, halaber, saihestea bertako espezieak sartzea edo askatzea ez dagozkien habitatetan.

c)Lehentasuna ematea bertako espezie eta azpiespezie endemikoei, eta bestelako batzuei,

alegia, banaketa eremu edo kopuru oso urria dutenei, migratzaileei eta legezko babes berezia dutenei.

d) Habitat naturala zaintzea, hura gordetzearen, berreskuratzearen edo hobetzearen aurkako arriskua dakarten jarduera eta jarduketetatik.

e) Basa fauna eta haren habitat naturalak babestu, zaindu eta hobetzearen aldeko jarduera publiko eta pribatuak sustatzea eta kontrolatzea.

f) Gizarte lankidetza sustatzea, Foru Lege honen xedeen aldera.

g) Zuzentzeko eta lehengoratzeko neurri egokiak ezartzea, desoreka ekologikoko egoerak ezabatzeko, esate baterako, oztopo ekologikoak, habitat eraldatu edo hondatuak, kontrolik gabeko isurketak, eta abar.

2. Basa faunaren gaineko ikuskapen, zaintza, babes eta kontrola Lurraldearen Antolamendu eta Ingurumeneko Departamentuari dagokio. departamentuak Nafarroako Foru Komunitateko administrazioko gainerako organoekin eta bestelako administrazio publikoekin koordinatzeko behar diren mekanismoak sustatuko ditu.

3. Toki entitateek Foru Lege honen xedeak lortzeko lankidetza eskainiko dute, dagozkien eskumenen arloan.

10. artikulua

Aniztasun genetikoa kontserbatu eta habitaten eta oreka ekologikoen aldaketa eragozteko, hurrengo jarduerak egin aurretik beharrezkoa izanen da administrazio baimena eskuratzea Lurraldearen Antolamendu eta Ingurumen aldetik:

a) Espezie autoktonoak sartzea, haztea, lekuz aldatzea eta askatzea, bai ingurune naturalean sartzeko kasuan, bai ustiaketa ekonomikorako edo erabilera zientifikorako sartzeko kasuetan.

b) Espezie aloktonoak, biziak edo hilak, kumeak, arrautzak atalak eta haien deribatuak barne, harrapatzea, edukitzea, disekatzea, merkaturatzea, garraiatzea eta jendaurrean erakustea, Espainian indarra duten nazioarteko itun eta hitzarmenek eta Europar Batasuneko xedapenek babestutzat deklaratuta badaude.

c) Espezie autoktonoak sartzea, haztea, lekuz aldatzea, eraztuna jartzea, markatzea eta askatzea, desagertutakoak berriz sartzea barne.

d) Espezie mehatxatuak behatzea, filmatzea eta garraiatzea, zientzia, dibulgazio, publizitate, kirol, edo gainerako edozein xederekin, behar bezala kreditatutako pertsonek egina. Edonola ere, debeku da galtzeko arriskuan daudenen edo habitata aldatzearen ondorioz kaltetuak direnen katalogoan diren espezieak behatzea, kasu bakoitzerako ezarriko den distantzia baino gertuago dauden postu finkoak ezarriz. Distantzia hori neurtuko da kumeak hazteko, negua igarotzeko, muda egiteko, atseden hartzeko, eta lo egiteko lekuetatik eta haiek elikatzeko ezarritako tokietatik.

e) Animalien harrapaketa baimenduan Lege Honek debekatzen dituen metodo eta baliabideak erabiltzea.

f) Babestu gabeko espezie jakin batzuk harrapatzea, atxikitzea edo ustiatzea, erabat kontrolatutako egoeran eta aukeratutako moduan.

g) Basa-faunaren habitatetan funtsezko aldaketak sortzen dituzten edo sortu ahal dituzten jarduerak, Foru Lege honek aurreikusten duen eran.

16. zuzenketa

Socialistas de Navarra

parlamentu-taldeak aurkeztua

Beste xedapen gehigarri bat gehitzeko zuzenketa.

“Nafarroako ehiza barruti publikoetako ehizazainek salatzen dituzten Foru Lege honetan xedatutakoaren aurkako arau-hausteak, ehizaren arloan eskumena duen Departamentuari helaraziko zaizkio, bai eta barrutiaren titularra den toki entitateari eta ehiza-aprobetxamenduaren titularrari ere”.

Zioak: Uste dugu ehizazainak aske ikusi behar duela bere burua barrutiaren kudeaketa ona defendatzeko eta edozein arau-hauste atzematen duenean barrutiaren titularra den departamentuari eta batzordeari jakinarazi behar diela, arau-haustea salatzeko.

